
        Tórshavn 5. apríl 2006. 
Í telduposti 3. mars 2006 hevur Kringvarp Føroya fingið aftur uppskot til løgtingslóg um kringvarp til viðmerkingar. 
Vit loyva okkum at gera fylgjandi viðmerkingar til broytta uppskotið:

1)

Í broytta uppskotinum er talið av stýrislimum økt til sjey. Vit loyva okkum vinarliga at vísa á, at tað er ein rættiliga stór rakstrarnevnd til ein stovn av hesi stødd. Vísast kann á, at hjá flestu av teimum stóru almennu fyritøkunum, sum hava nevnd ella stýri, er talið av nevndarlimum avmarkað til fimm. 
2)

Í grein 7 eru ásetingarnar um kringvarpsgjald. Í fyrru viðmerkingum okkara vístu vit á, at av tí, at stórt sæð øll húski móttaka sendingar kringvarpsins, hevði tað kanska verið vert at umhugsað, at øll húski rindaðu kringvarpsgjald, tí hetta hevði lætt munandi um umsitingina. 

Sum vit skilja uppskotið, er ætlanin at halda fast við gomlu skipanina, har tey húski, ið eiga ein útvarpsmóttaka ella ein sjónvarpsmóttakara, hava gjaldsskyldu. 

Tí er orðingin í grein 7: “Uppkrav um kringvarpsgjald verður sent hvørjum húski í landinum”, ikki í samljóð við viðmerkingarnar og ásetingarnar í greinini annars. Eftir verandi skipan kann kringvarpið bert senda krøv til tey húski, har kringvarpið kann prógva, at viðkomandi eigur ein útvarps- ella sjónvarpsmóttakara. 
3)
Í viðmerkingunum til uppskotið verður upplýst, at Kappingarráðið í sínum hoyringssvari hevur víst á, “at kringvarpið eisini hevur lýsingar á heimasíðuni  uttan at hesin møguleiki er tikin við í uppskotinum. Mentamálaráðið hevur tikið tilmælið hjá Kappingarráðnum til eftirtektar, og hevur sett forboð fyri lýsingum á netmiðlum Kringvarpsins.” 
Hesar viðmerkingar kunnu skiljast soleiðis, at Kappingarráðið hevur mælt frá, at kringvarpið kann hava lýsingar á netvarpinum. Uppá fyrispurning frá kringvarpinum upplýsir Kappingarráðið, at so er ikki, men at ráðið heldur, at verður hesin inntøkumøguleiki brúktur, eigur hann at verða nevndur í lógini. 
Tí sakna vit eina grundgeving fyri uppskotinum um at seta bann fyri netvarpslýsingum, og vit mæla avgjørt frá, at tað verður gjørt. 

Fyri nógvum árum síðan er politiskt avgjørt, at kringvarpið skal fíggjast við kunngerðum og lýsingum, og í 2005 vóru hesar inntøkurnar næstan ein fjórðingur av fíggjarliga grundarlagnum. 
Nýtslan av miðlum broytist støðugt, og fer at broytast nógv í komandi árum. Fyri ein stovn sum kringvarpið ber hetta í sær, at okkara kundar í støðugt størri mun fara at móttaka okkara public service tilboð umvegis netvarpið. 

Tí er heilt náttúrligt at vit eisini hava lýsingar á netvarpssíðuni, tí tað er har vit eisini hava samband við lurtarar og hyggjarar. 

Tá nýggja netvarpssíðan hjá samanlagda stovninum verður tikin í brúk, vænta vit, at tað verður eitt týðandi Public Service tilboð í hesum miðli, og kringvarpið verður tann størsti aktørurin á hesum øki við síðina av Føroya Tele/Sosialinum. 
Tá politiskt er avgjørt, at kringvarpið skal fíggjast við lýsingum, so hevur tað við sær, at kringvarpið náttúrliga eigur ein part av marknaðinum. 
Uppskotið um at bann skal verða fyri at hava lýsingar á netvarpinum, kann í roynd og veru fara at verða ein kappingarverja hjá Portalinum hjá Føroya Tele/Sosialinum. 

